
Alþingi ályktar að fela menntamálaráðherra að beita sér fyrir því að auka og bæta
þjónustu og ráðgjöf sérskólanna við fatlaða nemendur í grunnskólum, kennara þeirra og
foreldra um allt land.

Greinargerð.
Samkvæmt grunnskólalögunum hefur þjóðin lofað sjálfri sér því að öll börn hennar búi

við jafnrétti hvað nám varðar. Það er hins vegar fjarri lagi að tekist hafi að framfylgja
þessum lögum, m.a. vegna þess að hún hefur verið svo upptekin af að eyða peningum í ýmiss
konar veraldleg gæði.

Það eru margir hópar barna sem njóta ekki jafnréttis á við aðra til náms. T.d. er oft
mikill mismunur á búnaði skóla hvað varðar kennslutæki og fer það fyrst og fremst eftir
efnahag sveitarfélaga. Fötluð börn af landsbyggðinni búa við sérlega mikið misrétti þar sem
flestir sérskólar eru á höfuðborgarsvæðinu og hinn almenni grunnskóli hefur ekki aðgang að
ráðgjafarþjónustu nema í mjög litlum mæli. Öllum má vera ljóst hvaða erfiðleikar fylgja því
að veita fötluðu barni úti á landi sambærilega skólagöngu og því sem býr nálægt sérskóla.

Úr þessu er að einhverju leyti hægt að bæta með því að gera sem flestum kleift að sækja
venjulegan grunnskóla með viðeigandi stuðningi og aðstoð. Það eru reyndar mörg rök sem
mæla með samskipan eða blöndun í skóla. Til þess að slíkt megi gera þarf hinn almenni
grunnskóli m.a. að hafa aðgang að öflugri þjónustu frá þeim sérskólum sem starfa í landinu.
Það er nauðsynlegt fyrir kennara að geta borið saman bækur sínar til þess að efla faglega
þekkingu og víðsýni. Þetta á ekki síður við um sérkennara og reynslan hefur sýnt að hætta er
á að þeir einangrist hver í sínum grunnskóla þar sem þeir eru að fást við verkefni sem eru að
hluta til ólík þeim sem hinn almenni kennari sinnir. Sérskólarnir þurfa að koma á fót
námskeiðum eða fræðslufundum fyrir foreldra og kennara fatlaðra barna þar sem boðið er
upp á fræðslu, skipst á skoðunum og öðrum miðlað af þeirri reynslu sem hver einstaklingur
býr yfir. Það er ómetanlegur styrkur fyrir fólk að ræða erfiðleika sína við þá sem hafa þar
skilning og vit á.

Einnig þurfa sérskólarnir að vera færir um að veita fötluðum nemendum úr almenna
grunnskólanum tímabundna þjónustu. Þessi starfsemi verður að vera mjög sveigjanleg en í
sumum tilfellum er hægt að taka á móti nokkrum hópi nemenda, það fer allt eftir því hver
fötlunin er.

Starfsemi af þessu tagi er hafin við Heyrnleysingjaskólann. Leyfum við flutningsmenn
okkur að vitna hér í fréttabréf ráðgjafarþjónustu skólans frá 30. okt. 1987, en í fréttabréfinu
þar á undan var kynnt námskeið fyrir heyrnarskert börn sem eru í almennum grunnskóla:

"Viðbrögð hafa verið góð við efni síðasta fréttablaðs. Það hafa mjög margir hringt,
bæði foreldrar og kennarar, og sýnt þessari nýbreytni okkar mikinn áhuga. Tuttugu og sex
nemendur hafa þegar beðið um að fá að komast á námskeið en því miður getum við ekki
tekið á móti svo mörgum nú í vetur.

Við reynum að meta aðstæður og mynda þokkalega samstæða hópa. Þeir sem ekki
komast að núna eiga forgang næsta ár. Umsóknir eru fleiri frá yngri aldurshópum. því
ákváðum við að hafa tvö námskeið fyrir yngri börn og eitt fyrir þau eldri."



Aðeins eru ætlaðir ~3 úr stöðu til þess að sinna ráðgjafarþjónustunni svo að ekki er að
undra þótt einhverjir verði að bíða til næsta árs. Aðrir sérskólar hafa sinnt nemendum og
kennurum úr grunnskólunum að einhverju marki. Starfsfólk þar hefur þurft að bæta þessari
vinnu ofan á sína vinnuskyldu, en það gengur ekki til lengdar þar sem þörf fyrir þessa
þjónustu hefur stóraukist á síðustu árum vegna þeirrar hugarfarsbreytingar sem orðið hefur
varðandi setu fatlaðra barna í almennum grunnskólum.

Upp á síðkastið hefur sú jákvæða þróun orðið að sífellt fleiri fatlaðir nemendur sitja í
almennum grunnskólum.

Öskjuhlíðarskóli er fyrir þroskaheft börn og hefur nú starfað á annan áratug.
Nemendur skólans veturna 1982-1988 skiptust með eftirfarandi hætti eftir fræðsluum-
dæmum:

Fræðsluumdæmi 1982--83 1983--84 1984--85 1985--86 1986--87 1987--88
Reykjavík ................ 67 64 62 63 69 71
Reykjanesumdæmi ........ 41 45 43 43 47 47
Vesturlandsumdæmi ....... 7 6 5 5 5 2
Vestfj arðaumdæmi ........ 4 5 1 1
Norðurland vestra ......... 4 3 2 1 2 2
Norðurland eystra ......... 4 2 1 1 1
Austurland ............... 1 1 1 1 1
Suðurland ................ 5 3 4 5 5 6

Alls 133 128 119 119 130 130

Þessi tafla sýnir að töluverð breyting hefur orðið á nemendafjölda af landsbyggðinni. Á
sl. sex árum hefur nemendum í Öskjuhlíðarskóla úr öðrum fræðsluumdæmum en Reykjavík
og Reykjanesi fækkað um helming. Þessar tölur segja okkur ýmislegt. Það er hægt að lesa úr
þeim að fjölskyldur flytjast nú í ríkari mæli til höfuðborgarinnar þar sem er skóli fyrir
þroskaheft börn.

Önnur ástæða fyrir þessum breytingum er að fatlaðir nemendur sækja sína heimaskóla
og þá við æði misjafnar aðstæður. Fer það t.d. eftir dugnaði kennara, ýtni foreldra og því
hvaða skoðun skólastjórinn hefur á málinu. Ef kennara vantar upplýsingar, ráðgjöf eða aðra
aðstoð verður hann að leita hana uppi og er það undir hælinn lagt hvernig honum verður
ágengt. Kennarinn á ekki að þurfa að eyða dýrmætum tíma sínum í þess konar leit, hann
verður að geta leitað hindrunarlaust þangað sem hann fær nauðsynlega aðstoð.

Í skýrslu, sem norræn samstarfsnefnd um sérkennslu í framhaldsskólum gaf út nú í
febrúar, eru færð rök fyrir samskip an eða blöndun í skóla, þannig að þeir sem eru fatlaðir og
hinir heilbrigðu gangi í sama skóla. Þar koma m.a. fram eftirfarandi atriði:
1. Það er hollt fyrir alla að umgangast fatlaða vegna þess að það eykur víðsýni og fólk

öðlast annars konar gildismat.
2. Þetta er einnig spurning um mannúð. Ef við álítum að hinir fötluðu hafi tilverurétt þá

ber okkur skylda til að umgangast þá eins og annað fólk.
3. Almenni grunnskólinn er heppilegasti staðurinn fyrir fatlaða til þess að komast út í

samfélagið. Þar er smækkuð mynd af umhverfinu utan dyra. Hinn fatlaði verður því
betur undir það búinn að takast á við ýmis flókin mál sem bíða allra í lífinu.
Það er afar mikilvægt fyrir fólk af landsbyggðinni að grunnskólanum sé gert kleift að

sinna fötluðum einstaklingum.



Foreldrar fatlaðra barna eiga við nóg að stríða þó að ekki bætist ofan á að þurfa að
flytjast búferlum þangað sem barnið fær viðunandi þjálfun og kennslu. Slíkir flutningar
raska lífi fólks bæði efnahagslega og félagslega. Ef fólk velur þann kostinn - eða er neytt til
þess - að flytja ekki fylgja því miklar efasemdir, samviskubit og erfiðleikar. Það er því
mikið jafnréttismál að byggja upp öfluga þjónustu við hina almennu grunnskóla svo að þeir
geti sinnt skyldum sínum varðandi fötluð börn. Sennilega þurfum við þó alltaf að hafa
sérskóla fyrir þau börn sem eru mjög mikið fötluð. Annað hlutverk sérskólanna ætti að vera
að veita almennum grunnskólum ráðgjöf og aðra þá þjónustu sem þeir geta mögulega veitt.
Reyndar eru ein rök fyrir tilvist sérskólanna þau að þeir eigi að vera bakhjarl grunnskól-
anna.

(Skýringar: Orðið fatlaður er hér notað í sömu merkingu og í lögum um málefni fatlaðra
frá 1983. Orðið sérskóli merkir hér skóla sem er eingöngu fyrir fötluð börn.)


